МАКСІМ БАГДАНОВІЧ. “СЛУЦКІЯ ТКАЧЫХІ”
Сінеюць міла васількі... 
Максім Багданоеіч

Мэта ўрока: дапамагчы вучням адчуць захапленне майстэрствам аўтара, які здолеў стварыць клаcічныя вобразы слуцкіх ткачых, роднай беларускай старонкі і яе сімвала васілька; працягваць развіваць уменне аналізаваць паэтычны тэкст; выхоўваць эстэтычны густ вучняў, павагу да творцаў нацыянальнага мастацтва. Даць паняцце пра сімвал.
Апераджальныя заданні да ўрока на выбар вучняў:

1. Перачытай творы Максіма Багдановіча, якія вывучаліся раней («Зімой», 5 клас; «Вадзянік», бклас; «Маёвая песня», «Музыка», 7 клас), і выкажы сваё меркаванне пра ўсе або пра некаторыя з іх.

2. Успомні, з якой нагоды прозвішча Максіма Багдановіча сустракалася на ўроку зусім нядаўна (як подпіс да цытаты з апавядання «Апокрыф», што паслужыла эпіграфам да ўрока па тэме «Народныя песні» ).
3. Падрыхтуйся паўдзельнічаць у міні-пастаноўцы паводле апавядання Максіма Багдановіча «Адокрыф», якое мае форму прытчы (прыпавесці), стылі​завана пад размову Ісуса Хрыста з святым Пётрам і патрабуе чатырох выканаўцаў (ролей Хрыста, Пётры, Гаспадара, чытальніка ад імя аўтара).

«А д аў тара. I мовіў Хрыстос Пятру...

Хрыстос. Ты, шкадуючы галодных людзей, асудзіў песню, але самі галодныя не асудзілі яе. Жывая яшчэ душа ў народзе гэтым.

Ад аўтара. Тады ізноў сказаў Пётра.

Пётра. Але няхай жа ў песнях будзе страва для душы, няхай будуць думкі добрыя і навучаючыя, каб, апроч красы, быў у іх і спажытак чалавеку.

Ад аўтара. I адказаў яму Хрыстос.

Хрыстос. Няма красы без спажытку, бо сама краса і ёсць той спажытак для душы.

Ад аўтара. I, навучаючы іх, мовіў.

Хрыстос. Агляніцеся навокал! Ці ж не ніва калыхаецца каля нас? Цяжка каля яе працаваў Гаспадар і вось бачыць: паміж збожжа ўзраслі васількі.

I сказаў ён у сэрцы сваім:

Гаспадар. Хлеб адбіраюць у мяне гэтыя сінія кветкі, бо паўнаважкія каласы маглі б узрасці тут заміж васількоў. Але яшчэ з маленства краса іх прыйшлася мне да душы. I таму я не вырву з каранём іх і не выпляню, як усякае благое зелле. Няхай растуць і радуюць, як у маленстве, сэрца маё.
Ад аўтара. Так казаў гаспадару сэрцы сваім! I не падняў ён рукі на васількі.

Хрыстос. Яж кажу вам: добра быць коласам; але шчаслівы той, каму дадзена быць васільком. Бо нашто каласы, калі няма васількоў?

Ад аўтара. I, кажучы так, пачуў ён песню жнеек і прамовіў.

Хрыстос. Слухайце, што кажуць словы гэтай песні. Яе складалі людзі, якія ведаюць, чаго варты хлеб.

Ад аўтара. Яны ж пачулі, што словы той песні кажуць: няма лепш цвяточка ад васілёчка. I далей ужо моўчкі ішлі яны.

I босыя ногі Хрыста пакідалі на цёплым, мяккім пылу дарогі сляды.»

4. Завучы на памяць або падрыхтуйся блізка да тэксту пераказаць урывак з літаратуразнаўчага аналізу апавядання Максіма Багдановіча «Апокрыф», адразу пасля міні-пастаноўкі па ім.

«Багдановіч вылучае два вобразы-ўвасабленні: коласа і васілька.  Колас – хлеб штодзённы, васілёк — сімвал красы. Пісьменнік складае тут гімн свайму народу, падзяку яму за яго душу, адкрытую красе: ніводны гаспадар, хоць у яго беднае, скупое на зерне жыта, а кветка васілёк забірае месца ад лішняга коласа, васілька не рве, ні жнейкі, «каторыя ведаюць, чаго варты хлеб», не пяюць іншых песень, як гэтых: «Няма лепш цвяточка над васілёчкам». Глыбока народнаму прызнанню красы ўсёй душой радуецца ў «Апокрыфе» Максім Багдановіч. Зайздросны лёс на свеце тых, хто нарадзіўся песняром, мастаком. Міфічны Хрыстос у Багдановіча сцвярджае: «Добра быць коласам; але шчасліў той, каму давялося быць васільком». Але Багдановіч на гэтым не заканчвае спрэчкі і паглыбляе пытанне: «Бо нашто каласы, калі няма васількоў? Навошта людзі, каб не было іх памкнення да прыгожага, да ідэалу». Проста спажывецкія адносіны да жыцця пісьменнік асуджае, узносячы мастацтва як сілу, што ўзвышае чалавека». (Лойка А. Паэт нараджаецца не аднойчы / да Поўн. зб. тв. Максіма Багдановіча: У 3 т. – Мн., 1992 )
Ход урока

Першым этапам урока могуць стаць падрыхтаваныя выступленні вучняў, выразнае чытанне верша «Слуцкія ткачыхі», невялікая гутарка пра тэму красы ў М. Багдановіча, пра пераклічку верша «Слуцкія ткачыхі» з апавяданнем «Апокрыф» праз вобраз васілька як сімвала прыгажосці роднай зямлі.

Затым пачынаецца праца з тэкстам верша.

Яна можа весціся з усім класам пад кіраўніцтвам настаўніка па пытаннях, на якія вучні будуць адказваць толькі пасля чарговага перачытвання самі сабе ўсяго тэксту або яго фрагментаў.

Пытанні могуць быць такія:

1. Якія мастацкія вобразы, мяркуючы па назве, можна лічыць галоўнымі? (Вобразы слуцкіх ткачых.)
2. Якія дзве найважнейшыя чалавечыя якасці слуцкіх працаўніц падкрэсліваюцца ў вершы? (Бяздольнасць і шанаванне ўсяго свайго, роднага.)
3. Як сама будова верша дапамагае чытачу выразней адчуць прыцягальнасць роднай старонкі? На колькі частак ён падзяляецца? 3 якіх радкоў пачынаецца другая частка і якімі заканчваецца? («А за сцяной смяецца поле» ... «Цямнее край зубчаты бору».)
4. Выразна (уголас) прачытайце гэтыя 9 радкоў пра радзіму.

5. Падумайце, у чым выяўляецца тут майстэрства паэта, які змог так сцісла і адначасова поўна перадаць прывабнасць роднага краю для звычайных простых жанчын. Якія, істотныя або другарадныя, дэталі беларускага краявіду адабраў Максім Багдановіч? Якія тропы выкарыстаў? Прывядзіце прыклады ўвасабленняў, параўнанняў, эпітэтаў. Ці не зашмат іх у тэксце, а можа, наадварот, малавата і таму пейзажны малюнак атрымаўся такім сціплым, някідкім? (Паэт выбраў толькі самыя істотныя дэталі, тыповыя праявы беларускага краявіду — неба, поле са збожжам і васількамі, рэчку, бор. Кожны тутэйшы чалавек бачыць іх з нараджэння. Увасабленні «смяецца поле», «расцвіла вясна», параўнанне «срэбрам ззяюць», эпітэты «ў яснай далі», «халодным срэбрам» ужыты якраз дарэчы, іх не многа і не мала. А пейзаж і павінен быць някідкім, бо насамрэч беларуская прырода такая, нават выраз «між гор ліючайся ракі» выдае трохі квяцістым, не характэрным для Беларусі, дзе ёсць хутчэй узгоркі, чым горы.)
6. А які вершаваны памер выкарыстаны аўтарам, наколькі ён прыдатны для перадачы пачуццяў слуцкіх ткачых і лірычнага героя? (Двухскладовы памер з націскам на другі склад, ямб. Ён тут настолькі арганічны і прыдатны, што яго нават не заўважаеш.)
7. Вернемся цяпер да вобраза слуцкіх ткачых. Перачытайце першую страфу верша, патлумачце, як вы разумееце другі радок верша: «У панскі двор дзеля красы». Можа, гэта дзяўчаты такія прыгожыя, што яны самі і ёсць краса? (Наўрад, бо красой стануць «залатыя паясы», якія яны саткуць.)
8. Азначэнне «залатыя» тут трэба разумець у прамым сэнсе (дзяўчаты золатам ткуць) ці ў пераносным як эпітэт? (Хутчэй за ўсё ў пераносным, хаця не выключаецца і прамы сэнс слова.)
9. Тут да месца будзе паказаць вучням фотаздымкі слуцкіх паясоў (гл. ілюстрацыі ў падручніку ці ў Энцыклапедыі беларускай літаратуры і мастацтва, т. 5, с. 352 або іншыя даведнікі) і пазнаёміць з гісторыяй іх стварэння.

10. Перачытайце апошнія тры радкі верша і па-
спрабуйце сфармуляваць тыя думкі-ідэі, якія нясе
ў сабе верш.

У выпадку, калі вучням яшчэ складана выказаць сціслыя фармулёўкі ідэі, можна прыйсці ім на дапамогу, папрасіўшы проста зрабіць выбар сярод тых, што даюцца ў гатовым выглядзе. Гэта могуць быць, напрыклад, такія сцвярджэнні:

а) аўтар заклікае ганарыцца працай слуцкіх тка-чых, якія стваралі знакамітыя ва ўсім свеце вырабы;

б) Максім Багдановіч паказвае, што прыгажосць лепш ствараць не па чужым узоры, а па сваім, родным, такім, якога прагне душа;

в) у вершы асуджаецца прымус, а чужому мастацтву проціпастаўляецца сваё;

г) галоўнае ў вершы — апяванне роднай старонкі, нездарма ён адносіцца да грамадзянскай лірыкі;

д) ідэя верша — гуманізм адносін паэта да слуцкіх ткачых, шанаванне іх працы;

е) Максім Багдановіч імкнуўся выхаваць у чытача павагу да нацыянальна адметнага беларускага мастацтва і да яго таленавітых творцаў.

Варта ўхваліць кожны выбар падлеткаў, апроч таго, што пазначаны літарай «г». Сцвярджэнне можна аспрэчыць такім аргументам. У тэматыку грамадзянскай лірыкі ўваходзіць таксама і гісто​рыя духоўнай епадчыны, роднай мовы і культуры. Апісанне радзімы ў вершы важная, але не галоўная яго частка, яно патрэбнае, каб паказаць, чаму дзявочая рука, як бы міжволі, забыўшыся, замест персідскага тчэ ўзор роднай кветкі васілька. Ды і па колькасці радкоў (9 займае пейзажная замалёўка, 11 — мастацкі вобраз ткачых) пераважае «апавяданне» пра слуцкіх ткачых.

У заключэнне ўрока дзеці самастойна прачытаюць артыкул «Сімвал», а дома пазнаёмяцца з трактоўкай верша Анатолем Клышкам (артыкул «Пра верш "Слуцкія ткачыхі"») для таго, каб выдзеліць той аспект у разглядзе верша «Слуцкія ткачыхі», які не прагучаў у класе. Напэўна, гэта будзе рэзкае размежаванне, кантраст паміж родным і чужым, а магчыма, і ўвага аўтара да моўнага (фанетычнага) узроўню тэксту.

Яшчэ адно заданне прачытаць верш-песню Генадзя Бураўкіна «Я не ганю землі чужыя» і выпісаць у сшытак усе вобразы-сімвалы, якія на далёкай чужыне ўвасабляюць для лірычнага героя родную Беларусь. Падумаць, якія творы паўстаюць ва ўласнай свядомасці за сімвалам «Багдановічаў васілёк».

Інфармацыя для настаўніка. 
Пра гісторыю слуцкіх паясоў.

“Слуцкія паясы... – гэта яскравыя ўзоры народнага мастацкага шаўкаткацтва. Паясы розныя па вырабу, арнаменту і афарбоўцы.  Народныя майстры-ткачы мелі незвычайнае мастацкае чуццё, дасканала валодалі тэхнікай. Пояс завяршаў і ўпрыгожваў адзенне. У сярэдзіне XVIII стагоддзя ў Слуцку была заснавана фабрыка па вытворчасці паясоў — «персіярня». Называлі яе так таму, што на ёй працавалі персы і туркі, спецыяльна прывезеныя, каб наладзіць гэтую справу. Зразумела, што яны аднаўлялі ўсходнія ўзоры, але хутка мясцовыя народныя ўмельцы асвоілі вытворчасць: князь Радзівіл накіраваў сваіх прыгонных у Персію пераняць вопыт. Беларускія ж майстры пачалі ў працэсе работы выкарыстоўваць свае нацыянальныя беларускія матывы. Такім чынам, паясы ў рэшце рэшт страцілі ўсходні стыль і набылі беларускія народныя рысы. На фабрыцы працавала больш за сто чалавек, у асноўным мужчыны, але былі і дзяўчаты, прыгонныя Радзівілаў. Выраб паясоў быў настолькі складаны, што яны і тады каштавалі многа грошай, іх маглі купіць толькі багатыя людзі. Усяго паясоў выраблялася каля двухсот штук у год. Ткаўся пояс з шаўковых, срэбраных і залатых нітак, даўжыня вырабаў - ад двух да чатырох метраў, а шырыня 20-40 сантыметраў. Пасля ткацкага станка пояс клалі пад спецыяльны каток, пад якім ён рабіўся як бы літы з адзінага сплаву. На канцы пояса вышывалася, што ён зроблены ў Слуцку».

